Fôring av drektige hopper

av Janne Seilen

Tabell 1: Fostervekt gjennom drektigheitsperioden oppgjeven i prosent av fødselsvekt. Kjelde: Forelesinga Næringsbehov til hestar, Dag Austbø. Institutt for husdyr- og akvakulturvitenskap, Universitetet for miljø- og biovitenskap, 2008.

Hoppa er drektig i omlag 11 månader. Ein ser ut i frå tabell 1 at hovuddelen av veksten skjer i dei siste månadane av drektigheita, frå månad 8 til 11. Dei første 7 månadane veks følet berre 19% av den totale fødselsvekt. Veksten stig kraftig mot slutten av drektigheita og ender på heile 30 % vekst av total fødselsvekt den siste månaden.

Dei 8 første månadene

I drektigheitsmånad 1, 2 og 3 vert alle organ danna, men sjølve fosteret veks ikkje mykje. I slutten av denne perioden veg fosteret berre 400 gram (Luthersson N, 2004). Også i månadane 3 til 8 veks fosteret langsamt. Dette betyr at dei første 8 månadane av drektigheita ikkje er krevjande for hoppa og ho skal difor ikkje skal fôrast annleis enn før. Hennar behov for protein, vitamin og mineral er heller ikkje auka i forhold til vedlikehaldsbehovet.

Dersom hoppa er i trening tilpasser ein fôringsnivået til arbeidsnivået. For korrekt utvikling av følet sine knoklar, ledd, indre organ, hover og hårlag er det nødvendig med tilstrekkeleg mengd og korrekt balanse av protein, vitamin og mineral i fôret til hoppa. 

Den hyppigaste feilen i denne perioden er overfôring. Resultatet av dette er fedme. Ei overvektig avlsmerr kan få problem under siste delen av drektigheita, og under føling. Den mest alvorlege konsekvensen av overvekt er likevel manglande mjølkeproduksjon. Det dannast mindre mengder råmjølk, kvaliteten er dårlegare og det nyfødde følet er meir utsett for infeksjonssjukdommar i første levedøgn. Overvektige hopper produserar i tillegg mindre mjølk, noko som betyr dårlegare utvikling og nedsett tilvekst hjå følet (Luthersson N, 2004). 

Mot slutten av drektigheita

I  9.,10. og 11. drektigheitsmånad veks fosteret for alvor. Fødselsvekt er avhengig av rase. Fosteret veks omkring 365 gram om dagen dei siste 3 månadane av drektigheita. Hoppa har i denne perioden auka behov både for energi, protein, vitamin og mineral.  

Tabell 2: Energibehovet ved ulike drektigheitsmånader, vist i prosent av vedlikehaldsbehovet. Kjelde: Forelesinga  Næringsbehov til hestar, Dag Austbø. Institutt for husdyr- og akvakulturvitenskap, Universitetet for miljø- og biovitenskap, 2008.

Ut i frå tabell 2 ser ein at behovet for energi aukar med 15 % både i månad 8 og 9 i forhold til vedlikehaldsbehovet, medan det aukar til heile 25% i månad 10 og 30 % i månad 11. I praksis vil dette seie at i månad 11 har hoppa behov for 30 % meir energi enn ho hadde behov for når ho berre gjekk på vedlikehaldsfôring. Vedlikehaldsbehovet er den energien hesten brukar på fysiologiske prosessar som å oppretthalda væskebalansen, halda tarmsystemet i gang og regulera kroppsvarmen. All trening og aktivitet kjem utanom vedlikehaldsbehovet og aukar behovet for energi.

Proteinbehov

Proteinbehovet til drektige hopper er aukande månad 9, 10, og 11. Det er utarbeida gode normer for å finne proteinbehovet til ei drektig hoppe, men heilt forenkla kan ein sei at behovet er 160 gram fordøyeleg råprotein per foreining (FEh) i drektigheitstillegget. Drektigheitstillegget vil seie det tillegget av energi hoppa har behov for dei siste månadane. Proteinbehovet er til hest på vedlikehald er 80 gram fordøyeleg råprotein per FEh. Ein ser då at proteinbehovet til drektigheit er dobbelt så høgt som proteinbehovet til vedlikehald. Forkortinga ”FEh” står for Forenhet Hest. Dette er den måle-eininga for energi ein brukar til hest i Norge i dag. Definisjonen på ei FEh er netto energi-verdien i 1 kg bygg gjeven til hest på vedlikehold. (Dag Austbø, 2008).

Protein og mineral er byggesteiner til fosteret sin vekst, og mangel på protein eller mineral kan resultera i forstyrringar i utviklinga og vekstproblem hjå det nyfødde følet (Luthersson N, 2004). 

Vitamin og mineral

Behovet for kalsium og fosfor aukar kraftig ved slutten av drektigheita. Fleire undersøkingar syner at mangel på næringsstoff i fôret tildrektige hopper kan påverke følet si utvikling og haldbarheit  som brukshest. 

Osteochondroseforandringar i brusk og knokkelvev kan oppstå i dei siste månader av drektigheita. Osteochondrose skuldast fleire faktorar, der ernæring, arv, mosjon og veksthastigheit er nokre av dei viktigaste. Dei viktigaste ernæringsmessige faktorane for å førebyggje ostechondrose er riktig mengde og balanse av protein, kalsium, fosfor, zink og kobber (Luthersson N, 2004).  Balansen mellom minerala er viktig for å sikre best mogleg utnytting. Forholdet mellom kalsium og fosfor bør vere rundt  2:1, medan forholdet mellom kobber og zink bør vere 3:1.

